
“Juwelier sit 25 j. vir moord op predikantspaar van Bethal”

’n Juwelier van Mpumalanga is tot effektief 25 jaar tronkstraf gevonnis nadat hy ’n 
pleitooreenkoms met die staat aangegaan het oor die moorde in sy huis op ’n afgetrede 
predikantspaar van Bethal.

Hierdie is die opskrif en eerste paragraaf van ’n berig wat op 1 November 2022 verskyn het 
op Netwerk24. Die predikantspaar ter sprake was Hannes en Ibel Beukes, geliefde vriende, 
’n kollega met wie ek oor baie jare baie nou saamgewerk het en vir wie ek die hoogste respek 
het.

Nadat Hannes en Ibel in Maart 2020 vermoor is, is die verdagte gou vasgetrek. Die bewyse 
teen hom was volgens alle berigte verdoemend, maar ’n mens het maar gewonder hoe effektief 
die vervolgingsgesag sou wees en wanneer die saak tot finaliteit sou kom. Omdat ek, soos 
baie ander mense, so diep ontsteld was oor Hannes en Ibel se sinnelose dood, omdat ek 
eerstehands die rou smart en hartseer van hul kinders, kleinkinders, familie, gemeentelede 
en vriende beleef het tydens die roudiens wat eers in Julie verlede jaar gehou kon word, het 
ek gedink dat, wanneer die vonnis uiteindelik kom, ek ook ’n diep emosie daaroor sou beleef.

Toe kom die berig oor die vonnis en al wat ek beleef, is ’n gevoel van totale leegheid. Nie Kry 
vir jou, jy gaan vir die res van jou armsalige lewe met jou agterent agter tralies sit nie, nie Is 
dit wat twee dierbare mense se lewens werd is, net 25 jaar? nie. Niks. Ek voel niks, net leeg.

Ek besef dis maar net nog ’n hoofstuk wat afgesluit is in ’n tragiese verhaal, maar dis nie die 
einde van die storie nie. Die hartseer, die verlange, die glimlag oor mooi herinneringe, dit gaan 
aanhou.

Soos dinge maar werk, klim ek in my motor net na ek die berig gelees het. Terwyl ek bestuur, 
luister ek die meeste van die tyd na musiek wat op my selfoon gestoor is. Aan die speel is ’n 
keurspel wat die slim slimfoon self opgestel het. Dis van liedjies waarna ek graag luister, maar 
ek het g’n idee watter liedjie volgende aan die beurt gaan kom nie. My kop is nog by die berig 
oor Hannes en Ibel, toe begin seker my heel gunsteling lied speel: Hallelujah van Leonard 
Cohen. Een van die verse resoneer diep met my: And it’s not a cry that you hear at night, it’s 
not somebody who’s seen the light, it’s a cold and it’s a broken “Hallelujah”.

Die berig oor die vonnis wat Hannes en Ibel se moordenaar gekry het, het my nie hartseer 
gemaak soos ek gedink het dit sou nie. Ek was nie verlig dat dit gebeur het nie. Diep onder 
was daar dalk ’n klein halleluja in my hart dat hul sinnelose dood nie onopgelos en ongestraf 
gebly het nie. Maar dit was ’n baie koue, ’n baie gebroke halleluja...

In my speseryrak staan ’n bottel van Borgo de’ Medici Cucina se Italian Salt with Black Truffle. 
Ibel het dit vir my saamgebring toe hulle terugkeer na hul laaste oorsese reis, ’n paar weke 
voor hul dood. Ek en sy het gereeld resepte uitgeruil, so sy het geweet dat dit iets was wat ek 
baie sou waardeer. En ek waardeer dit. Ek is baie snoep om dit te gebruik. Dis kosbaar, dis 
verruklik heerlik, dit verleen diepte en intensiteit en geur aan ’n dis. Presies dieselfde kwaliteite 
wat die Beukesse se vriendskap tot my lewe toegevoeg het.

Maar hulle is vir altyd weg uit my lewe. En steeds voel ek leeg. Net leeg.

Ds Etienne Fourie, Kempten

Ds Monja-Lize van 
Belkum

Lief en leed

 • Mev Martie Kriek (82), moeder van ds FH (Frans) Ras van Nigel, is Saterdagaand 5 
November in haar slaap oorlede. Haar man, Kobus (91), is twee maande gelede oorlede. 
Haar roudiens vind plaas op Maandag 14 November om 11:00 vanuit die NG gemeente 
Greylingstad. Ons innige simpatie gaan aan ds Ras en sy familie.

 • Ons het pas verneem dat prof Jan Smit, vroeër professor in fisika by die Noordwes-
Universiteit, twee dae na sy broer, ds DS (Daan) Smit, oorlede is. Ds Daan is Sondagoggend 
23 Oktober oorlede na ’n ernstige beroerte in September. Prof Jan het aan emfiseem gely. 
Ons innige simpatie gaan aan die familie. 

 • Ds Johan du Preez van Gemeente Van der Hoff se seun, ’n student, het ’n noue ontkoming 
in Johannesburg gehad toe hy van gryprowers weggejaag en in ’n ander voertuig vasgejaag 
het. Baie sterkte aan pa en seun met die uitsortering van dié tameletjie! 

 • Die volgende predikante verjaar tot 18 November, en word hartlik geluk gewens:

 • Vrydag 11 November:  Ds AH (Adriaan) Roets (63) (Swartkop) 
 • Sondag 13 November:  Ds IL (Innes) Benade (64) (Oudtshoorn) 
 • Maandag 14 November: Ds NJS (Nicolaas) Steenekamp (56) (Middelburg) 
 • Dinsdag 15 November: Dr JG (Hannes) Janse van Rensburg (55) (Zuurfontein), 

  di K (Kristy) Claassen (37) (studerend) en    
  PJO (Pieter) Pretorius (76) (emeritus) 

 • Woensdag 16 November: Dr WC (Wian) Kloppers (66) (emeritus) en    
  ds CH (Casper) du Plessis (69) (emeritus/Odendaalsrus) 

Gemeentes en bediening

 • Ds M (Monja-Lize) van Belkum (beroepafwagtend) het die beroep na Seestergemeente 
Brackenhurst aanvaar; sy word op 15 Januarie 2023 daar bevestig. 

 • Gemeente Delareyville: 1922-2022
100 jaar van genade 
Saterdag 12 November: 
Boeresport 15:00; dans en spitbraai 18:00; kamp by die kerk
Sondag 13 November:
Erediens en Nagmaal 11:00; klipstapeling 12:30; vingerete 13:00
RSVP by: 
Kerkkantoor 053 948 1992 / Ds Willem Dreyer 082 466 5516 /
NHSV 072 153 7444

 • VAKATURE: INLIGTINGSBEAMPTE VIR DIE NHKA. Die doel van die rol is om die 
bewaring van alle elektroniese inligting en databasisse te verseker en tersaaklike inligting 
te verskaf aan kerklike gebruikers, en om te verseker dat die NHKA voldoen aan statutêre 
wetgewing.

Doelwitte wat bereik moet word
 ○ Om tydig interne en eksterne beleid te formuleer, te kommunikeer en te implementeer, 

en opleiding te verskaf om te voldoen aan statutêre belange en beste praktyke.
 ○ Om alledaagse administratiewe inligtingsprosesse te optimaliseer om effektiwiteit binne 

die Sinodale Dienssentrum te verhoog.
 ○ Om tydig die nodige beleid, inligtingspraktyke en inligtingbewaringstelsels te ontwikkel, 

te implementeer en in stand te hou om te verseker dat inligting beskikbaar en veilig is 
met die oog op navorsing oor die lang termyn.

 ○ Om tydig en gepas navorsingsnavrae af te handel of na die toepaslike persoon te 
kanaliseer.

 ○ Om tydig en akkuraat die DBText-databasis in stand te hou ter ondersteuning van 
effektiewe stelselbestuur en dienslewering.

 ○ Om tydig en akkuraat vorderingsverslae beskikbaar te stel aan Bestuur ter ondersteuning 
van prestasiebestuur en dienslewering.

Kwalifikasies vereis: Graad in Inligtingkunde of Informatika.

Verdere kennis en vaardighede benodig
 ○ POPIA- en PAIA.
 ○ Kerklike konteks en Kerkorde.
 ○ Rekenaarvaardigheid (Microsoft Office 365, Sharepoint, DBText).

Sluitingsdatum vir aansoeke: 25 November 2022.

Rig navrae aan: Dr Wouter van Wyk, Sekretaris: Kommissie van die Algemene 
Kerkvergadering, wouter@nhk.co.za.

 • WERKRUIMTE VIR DEELTYDSE BEDIENING: GEMEENTE OTTOSDAL. Aansoeke word 
ingewag van ’n gelegitimeerde predikant van die NHKA om hierdie werkruimte te vul. 

Gemeenteprofiel: Die gemeente is vanjaar 84 jaar oud. Die sieletal is ongeveer 150, en 
die ouderdomsprofiel is ’n gemiddelde ouderdom van 55 jaar. Die gemeente beskik oor ’n 
kerkgebou, saal, Oesfeesterrein, netjiese tuine en ’n erf met ± 40 jong pekanneutbome. 
Daar is ’n groot aantal lede uit die boerderygemeenskap. Verder beskik die gemeente oor 
’n gerieflike pastorie met boorgatwater en ’n sementdam. Groot koeltebome omring die 
pastorie.

Leraarprofiel: Die leraar se lewe moet getuig van ’n passievolle verhouding met God. 
Geesvervulde eredienste is vir die gemeente belangrik. Huis- en siekebesoek is ook nog vir 
die gemeente van belang.

Aansoeke sluit op 23 November 2022, en moet vergesel wees van ’n verkorte CV, 
wat die kontakbesonderhede van twee referente insluit. Dit moet gestuur word aan die 
adminbeampte by ottosdal@nhk.co.za. Die kerkraad behou die reg, indien so besluit, om 
nie een van die aansoekers te beroep nie.
  

Vergaderings

 • Donderdag 10 November: Pensioenvergaderings
 • Woensdag 16 November: Direksie van die Kinderhuise
 • Donderdag 17 November Kommissie van die AKV      

 Legitimasie        
 Rata Finkom       
 ADV-webinaar: Bejaardesorg

 • Vrydag 18 November: Kommissie van die AKV

Kerklike publikasies

•	 Die laaste uitgawe van Blitspos vanjaar is dié van 8 Desember. Die eerste uitgawe 
van 2023 is dié van 19 Januarie.

 • Prof Natie van Wyk se boek Martin Luther: ’n Inleiding tot sy lewe, denke en geskrifte 
is weer beskikbaar in ’n tweede druk. Hierdie hardebandboek kan by hom bestel word teen 
R575 (die uitgewersprys is meer as R800). Belangstellendes moet vir hom ’n WhatsApp stuur 
by 082 448 4759 of ’n e-pos na natievanwyk123@gmail.com. 

•	 Die persone wat reeds prof Natie van Wyk se boeke oor Martin Luther en/of Philipp 
Melanchthon bestel het, moet hom asseblief kontak by 082 448 4759 om ’n reëling te tref 
om die boek(e) vanaf Vrydagmiddag by hom af te haal. Diegene wat die boek(e) nie fisies 
kan (laat) afhaal nie, moet aan hom die posadres stuur, sodat dit via Postnet aangestuur 
kan word. 

mailto:wouter@nhk.co.za
mailto:ottosdal@nhk.co.za
mailto:natievanwyk123@gmail.com

 • Gemeentes moet onthou om die Almanak/Bybelse Dagboek ook vir hul emeriti te bestel. 
Bestel asseblief per e-pos en sê ook of dit versend moet word of afgehaal sal word. Dié 
wat hul hele ring se boeke kan afhaal, kan mev Sarie Roux ook laat weet by boekwinkel@
nhk.co.za. Gemeentes sal verwittig word sodra die boeke by die Sinodale Dienssentrum 
afgelewer is.

Studentesake

 • NHKA Stellenbosch aanvangskamp: Gemeente Stellenbosch nooi al die Hervormers 
wat in 2023 aan Stellenbosch Unversiteit gaan studeer na ons aanvangskamp Sondag 
29 Januarie tot Woensdagoggend 1 Februarie 2023. Ons vertrek Sondag 14:00 
van die kerkgebou af na die kampterrein ongeveer 10 km buite Stellenbosch. Vir meer 
besonderhede, kontak gerus vir dr Chris le Roux (079 495 3239 / cleroux@mweb.co.za) 
of Elizabeth Rossouw (+264 81 833 7022 – dit is ’n Namibiese nommer, maar sal werk vir 
WhatsApp). Gee asseblief hierdie inligting vir elkeen wat jy ken wat hier gaan kom studeer. 
Ons wil veral graag al die nuwe studente by die kamp leer ken, en julle sal dit baie geniet.

 • Studentebehuising. Gemeente Stellenbosch kan veilige behuising op die kerkterrein 
en op die kampus aan studente verskaf. Dit bestaan uit óf enkelkamers met gedeelde 
fasiliteite, óf eenmenswoonstelle. Skakel dr Chris le Roux by 079 495 3239 of stuur ’n e-pos 
na stellenbosch@nhk.co.za vir meer inligting.

Studentebehuising. Gemeente Philadelphia verskaf aan studente veilige behuising by 
Fleur de Lis op die kerkterrein. Dit bestaan uit enkelkamers met gedeelde fasiliteite. Die 
behuising is binne stapafstand van die kampus en winkelsentrums. Skakel dr Sanrie de 
Beer by 083 226 1866 of stuur ’n e-pos na nhkphiladelphia@gmail.com vir meer inligting.

mailto:boekwinkel@nhk.co.za
mailto:boekwinkel@nhk.co.za
mailto:cleroux@mweb.co.za
mailto:stellenbosch@nhk.co.za
mailto:nhkphiladelphia@gmail.com
mailto:boekwinkel%40nhk.co.za?subject=

’n Gedig 
 

Glas

Op reis 
in Tarragona het ek toe gesien 
hoedat die vlam die kwarts bedien 
totdat die glas begin te vloei 
en uit die asem van die maker swel 
as weerloos liggevulde bel 
wat afskulp sonder grein
of naat.

Jou liefde het my so verlaat.

Petra Müller
(Uit: Die aandag van jou oë, 2002) 

Fondsinsamelings

 • Oornagfasiliteite: Seniordal. Seniordal beskik oor oornagfasiliteite wat ideaal is vir 
persone wat vergaderings of kongresse moet bywoon, of wat dokters moet besoek, of 
verblyf benodig vir familie van persone wat in die hospitaal is. Daar is veilige parkering 
en 24-uur-sekuriteit. Vir navrae oor tariewe en vir besprekings, kontak Salomie Stolz 
gedurende kantoorure 08:00-12:00 by 012 329 4318, of na ure by 083 308 0520.

Barmhartigheid

 • Athalia Uitreik in Bloemfontein
Verblyf vir en versorging van bejaardes en persone met gestremdhede
Enkel- en deelkamergeriewe in ’n huislike atmosfeer
Verblyf met 3 etes ingesluit
Verblyf sonder versorging R1 700 per maand
24-uur-versorging onderhandelbaar 
(maksimum R8 000 per maand deelkamer)
Navrae: 079 826 6363 / 084 023 0315 / 051 522 6089
navrae@athalia.co.za
www.athalia.co.za

 • Louis Trichardt-behuisingskompleks vir bejaardes in Danville, Pretoria, bied kamer-
geriewe met twee etes per dag teen R3 850 per maand. Vir meer inligting, kontak mev Vicky 
Muller by 012 386 5310.

 • Ons Tuis (Andries Marié Oosthuizen) in Parys het tans plek beskikbaar in die tehuise vir 
versorging van verswakte bejaardes teen R9 760 per maand. ’n Volledige versorgingsfasiliteit 
sluit in 24-uur-versorging, drie maaltye per dag en sekuriteit. Behuisingsfasiliteite teen 
R5 990 per maand is ook beskikbaar op dieselfde perseel; dit sluit drie etes en weeklikse 
wasgoed en skoonmaak van kamers in asook gratis deelname aan sosiale programme. Vir 
meer besonderhede, skakel matrone Teresa Broodryk by 056 811 2185.

 • Seniordal-aftreeoord  
Seniordal is die eiendom van die NHKA se Gemeente Pretoria en spesialiseer in lewens-
regverkope en verhuring aan selfversorgende persone ouer as 55 jaar.  Die oord is geleë in 
Rietondale, Pretoria, wat bekend is as ’n stil, veilige, boomryke omgewing en ’n voëlparadys. 
Seniordal beskik oor 24-uur-veiligheidsdienste en toegangsbeheer, en bestaan uit die 
volgende woonstelle:
Enkelwoonstel (Bachelor): R510 000
Eenslaapkamer: R515 000
1½-slaapkamer: R520 000
Tweeslaapkamer: R560 000
Navrae: Salomie Stolz 012 329 4318 / 083 308 0520

mailto:navrae@athalia.co.za
http://www.athalia.co.za

Betaalde advertensies in hierdie nuusbrief

Advertensies waarvan ’n private individu of instansie die begunstigde is, of waarin ’n 
gemeente ’n projek prominent wil bekendstel, kan in hierdie nuusbrief geplaas word. 
(Tekskennisgewings van gemeentes is gratis.) Indien ’n jpg-weergawe van die advertensie 
voorsien word, moet dit 15,5 cm breed x 6,5 cm hoog wees, resolusie 1878 x 815 
pixels, 150-300 dpi.

Stuur die voorgestelde teks van nie meer nie as 75 woorde met of sonder eenvoudige 
grafika of ’n foto saam met die bewys van betaling aan mev Tessa Oppermann, per e-pos 
na produksie@nhk.co.za. GEEN advertensie sal geplaas word sonder die betalingsbewys 
nie. 

Die teks en bewys van betaling moet mev Oppermann bereik teen 16:00 op die Maandag 
voor die betrokke uitgawe se verskyning. Blitspos word normaalweg die Woensdagoggend 
afgehandel en teen die middag op die webblad gelaai. Indien die plasing meer as een keer 
moet geskied, moet aangedui word op watter datums dit moet verskyn, met betaling vooruit 
vir al die beoogde plasings. 

Die koste is R250 per plasing (BTW ingesluit). Die verskuldigde bedrag moet uitgemaak 
word aan die Raad van Finansies, ABSA tjekrekening nommer 020-000-287, takkode 632-
005, verwysing: u naam + Blitspos. Neem kennis dat die redaksie in uitsonderlike 
gevalle mag besluit om ’n advertensie nie te plaas nie en die adverteerder se geld 
terug te betaal.

Ds Willem Sauer
Ds Etienne Fourie en dr Johan van Staden
Mev Tessa Oppermann
Mnr Hugo van Niekerk

Redakteur:
Subredakteurs:
Koördineerder:

Uitlegkunstenaar:

Gebed vir die week

Vader, 
u liefde is so wyd soos die oseane,

so diep soos die see,
so hoog soos die hemele.

Mag u Gees soos ’n magtige golf opstyg 
en almal wat siek is, kom genees.

U is die water van die lewe.
U is ’n lewegewende fontein.

U is die genesende reën 
vir almal wat U so nodig het.

Kom, Heer!

womansday.com/life

(Afrikaanse verwerking: Tessa Oppermann)

mailto:produksie@nhk.co.za

